Матур телем, туган телем, рәхмәт сиңа!
[bookmark: _GoBack] “Мин татарча сөйләшәм” акциясе кысаларында Азнакай районы Актүбә 2 нче урта мәктәбендә төрле чаралар үткәрелә. Укучылар “Мин татарча сөйләшәм” дигән концерт программасы белән классларга, балалар бакчаларына, башка мәктәпләргә чыгып, күңелле җырлары, биюләре, эчтәлекле шигырьләре белән телебезгә карата игътибарлы һәм ихтирамлы булырга кирәклеге турында тагын бер кабат искәртәләр. Аларның бөтен теләге: һәркем татар телен яратсын, өйрәнсен, телебез мәңге яшәсен, чәчәк атсын. Чараның икенче өлеше дә бар. Тамашачылар монда актив катнашучыларга әйләнәләр. Алар интеллектуаль бәйгедә күбрәк балл җыярга тырышып, татар теленең грамматикасы, Актүбә тарихы, Татарстан символикасы буенча белемнәрен тикшерәләр. Чираттагы уенда 6 А сыйныфы укучылары бар көчләрен җыеп ярыштылар. Тырыш, зирәк балалар булып чыктылар. Бер укучы да читтә калмады. Белем көрәшендә иң күп балл җыеп, Шагалиева Гөлчәчәк 1 урынга чыкты. Мифтахов Айдар һәм Шәкертҗанов Булат 2, 3 урыннарны бүлештеләр.

Сценарий: “Мин татарча сөйләшәм”

1.	Исәнмесез, саумысыз,
Бүген сезгә эндәшәм.
Барыгыз да ишетегез-
Мин татарча сөйләшәм.

2. 	Саумысыгыз, хәерле көн!
Мин дә сезгә эндәшәм!
Концертыбызның исеме
“Мин татарча сөйләшәм!”

3. 21 нче февраль – Халыкара Туган тел көне. Бу көн 2000 нче елдан башлап ЮНЕСКО карары нигезендә билгеләп үтелә башлады. Тел тормышта зур урын тота. Ул – тормыш чыганагы, белем чишмәсе. Тел кешеләргә бер-берсе белән аралашырга, бер-берсен аңларга , бер- берсенең теләкләрен, уй-фикерләрен белергә ярдәм итә.

4. Татарстанда инде берничә ел рәттән “Мин татарча сөйләшәм!” акциясе үткәрелә. Аның максаты – Татарстанда яшәүче башка милләт халыкларын да татарча сөйләшергә өйрәтү. Без, 2 нче мәктәп укучылары, быел да бу акциядә бик теләп катнашабыз.

5. Безнең туган телебез – татар теле. Бүгенге кичәбезне дә сиңа багышлыйбыз, туган телебез.

6.	Күзләремне ачты минем, 
 	Иркәләде үз телем. 
Үз телем яктыртты юлны,
Үз телем бирде белем. 

7. 	Җыр булырлык сүзләр биргән
Матур телем, туган телем,
Рәхмәт сиңа!
Туган телем-иркә гөлем
Киңдер сиңа күңел түрем.

8. 	И туган тел, и матур тел,
Әткәм-әнкәмнең теле!
Дөньяда күп нәрсә белдем
Син туган тел аркылы.

9. 	Бәйрәмнәрдән бәйрәмнәргә күчеп,
Җырлыйк әле, биик әле !
Рәхәтләнеп ял итеп
Бер күңел ачыйк, әле.

(“Әнисә” җырлы биюе)

10. Дөньяда иң-иң матур ил -
Ул минем туган илем.
Дөньяда иң-иң матур тел -
Ул минем туган телем.

11. Үз телемдә шигырь укыйм,
Үз телемдә сөйли алам.
Туган җирем, туган илем,
Мин бит синнән илһам алам.

12.Туган телдә сөйләшеп,
Яшим мин туган илдә.
Туган ил дигән сүзне дә
Әйтәм мин туган телдә.

13. Иң изге хисләремне мин
Туган телдә аңлатам.
Шуңа күрә туган телне
Хөрмәтлим мин, яратам.

14. Мин сөйлим анам телендә,
Яшим атам җирендә.
Бу бәхет миңа бирелгән
Туган йорт ишегендә.

15. Бие әле, бие әле,
Биегәнең күрсеннәр,
Баскан җирдә ут чыгара
Безнең кызлар дисеннәр.

(“Шома бас” җырлы биюе)

16. Бездән сезгә шул теләк:
Җиткерәбез бик теләп.
Татар телен яратсыннар,
Өйрәнсеннәр барсы да,
Мәңге яшәсен телебез,
Чәчәк атсын тагы да!!!

17. Мин татарча сөйләшәм,
Мин татарча күп беләм.
Кирәк икән, мин сезгә дә
Татар телен өйрәтәм!

18. Сау булыгыз, дуслар, шат яшәгез,
Ямьләндереп Бөек Ватанны.
Зур уңышлар белән каршылагыз
Туган илдә аткан һәр таңны.

(“Әйлән-бәйлән” җыры)
